
Na temelju odredbi člana 121. Zakona o srednjem obrazovanju (’’Službene novine Kantona 
Sarajevo’’, broj: 23/17; 30/19; 33/21), Nastavničko vijeće Javne ustanove Srednja ugostiteljsko-
turistička škola Sarajevo, donosi 
 

ETIČKI  KODEKS 
za učenike završnih razreda i nastavnike na maturalnoj ekskurziji  

 
Ovim Etičkim kodeksom (u daljem tekstu: Kodeks) utvrđuju se moralna i etička načela kojih se 
trebaju pridržavati učenici i nastavnici koji učestvuju u ekskurziji Javne ustanove Srednja 
ugostiteljsko-turistička škola Sarajevo (u daljem tekstu: Škola). 
 
 
I  TEMELJNA  NAČELA 
 

Član 1. 
(Temeljna načela ponašanja) 

(1) Učenici i nastavnici u svom djelovanju i ponašanju dužni su slijediti humanistička i moralna 
načela koja podrazumijevaju čestitost, pravednost, humanost, uljudnost, uzajamno pomaganje i 
lijepo ophođenje, kao osnovna načela etike. 
(2) Učenici i nastavnici Škole dužni su u javnim istupanjima čuvati ugled Škole, te svoje lično 
dostojanstvo. 
(3) U okviru svojih prava, obaveza i dužnosti, Učenici i nastavnici Škole dužni su pridržavati se 
važećih zakona, pravila, pravilnika, etičkog kodeksa i drugih normativnih akata. 
 
 
II  CILJEVI EKSKURZIJE  
 

Član 2. 
(Ciljevi ekskurzije kao oblika vannastavne aktivnosti) 

(1) Ekskurzija je jedna od prilika da se učenici i nastavnici tokom putovanja upoznaju sa drugim 
zemljama, njihovim prirodnim i kulturnim znamenitostima, običajima kao i načinom života 
zemlje u kojoj se ekskurzija realizuje. Učenici će imati priliku da upoznaju novu sredinu, druge 
ljude i njihov način života, kulturu i običaje.  
(2) Ekskurzija je prilika da učenici i nastavnici u novoj sredini i u posebnim uslovima iskažu 
svoju individualnu i kolektivnu odgovornost, međusobno uvažavanje, uvažavanje vrijednosti, ali 
i različitosti.  
(3) Ekskurzija je i prilika da učenici i nastavnici posjete druge turističke i ugostiteljske škole, 
hotele i ugostiteljske objekte, u cilju upoznavanja turizma i ugostiteljstva. 
(4) Učenici i nastavnici će stečenim znanjem usavršiti i dio nastavnog programa iz 
opšteobrazovnih, stručno-teoretskih predmeta i sveukupne djelatnosti Škole, a to su turizam i 
ugostiteljstvo. 
 
 
III  OSNOVNE ODREDBE 
 

Član 3. 
(Preventivno postupanje) 

(1) Preventivno postupanje predstavlja niz planskih aktivnosti usmjerenih na povećanje 
sigurnosti svih sudionika uključenih u ekskurziju, a ogleda se u:  
  

a) pravovremenom upoznavanju učenika i nastavnika sa eskurzijom koja je planirana i 
utvrđena Izvedbenim planom i programom;  

b) pribavljanjem pismene saglasnosti kojim se prihvataju opći uslovi putovanja i program 
putovanja;  



c) upoznavanju učenika i nastavnika sa Etičkim kodeksom kao društveno prihvatljivim 
pravilima ponašanja, na sjednici nastavničkog vijeća;  

d) upoznavanju sa pravilima sigurnosti i zaštite;  
e) obavezi škole i putničke agencije da osiguraju visok kvalitet usluga prijevoza, smještaja, 

ishrane, te drugih usluga u sklopu turističkog aranžmana;  
f) obavezi da se sa svim učesnicima ugovori putničko i zdravstveno osiguranje, i  
g) obavezi upoznavanja svih sudionika sa preporukama Ministarstva zdravstva o 

postupanju u toku putovanja i boravka u turističkom mjestu. 
 
 
IV    POSEBNE ODREDBE 
 

Član 4. 
(Poštivanje odredbi) 

(1) Svi subjekti uključeni u proces realizacije naučne ekskurzije obavezni su pridržavati se 
odredbi Etičkog kodeksa.   
(2) Vođa puta treba blagovremeno reagirati na ponašanje pojedinaca ili grupe koje nije u skladu 
sa primjerenim ponašanjem i odredbama ovog Kodeksa. 
 
 
V  PRAVILA I OBAVEZE PONAŠANJA 
 

Član 5. 
(Dužnosti učenika i nastavnika) 

(1) Prije realizacije ekskurzije učenici i nastavnici i su dužni: 
a) upoznati Nastavničko vijeće s eventualnim zdravstvenim ili nekim drugim teškoćama, 

a koje bi mogle biti značajne za provođenje ekskurzije, 
         b) obavezati se na nužnost poštivanja odluka vođe za vrijeme trajanja ekskurzije. 
(2) U toku ekskurzije učenici i nastavnici su dužni: 

a) poštivati dogovor i plan i program putovanja, 
b) odgovorno izvršavati preuzete zadatke i obaveze, 
c) pravovremeno dolaziti na ugovorene sastanke, 
d) ne odvajati se od grupe bez obaviještenja, 
e) međusobno voditi brigu jedni o drugima, 
f) pridržavati se dogovorenog vremena za slobodno vrijeme, 
g) na putovanju, u hotelu i na svim ostalim mjestima ponašati se kulturno i ne izazivati 

konfliktne situacije, 
h) saradničkim odnosom sa svim članovima grupe nastojati ostvariti ugodnu atmosferu u 

svim dijelovima putovanja. 
 
 

VI  ODNOS  PREMA  IMOVINI 
 

Član 6. 
(Odnos učesnika ekskurzije prema imovini) 

(1) Učenici i nastavnici Škole obavezni su da se savjesno, sa posebnom pažnjom, odnose prema 
imovini zemlje u koju putuju, njenih stanovnika i posjetitelja, kao i drugih učesnika ekskurzije. 
(2) Učenici i nastavnici Škole su obavezni reagirati na svaki uočeni postupak koji upućuje na 
uništavanje ili pokušaj uništavanja imovine zemlje u kojoj se realizuje ekskurzija. 
(3) Učenici i nastavnici Škole, materijalno su odgovorni za učinjenu štetu u zemlji u kojoj se 
realizuje ekskurzija, na imovini njenih stanovnika i posjetitelja, kao i drugih učesnika ekskurzije. 
 
 
 



 
VII   PRIMJENA  ETIČKOG  KODEKSA 
 

Član 7. 
(Primjena Kodeksa) 

(1) Prilikom potpisivanja saglasnosti za putovanje učenici i nastavnici Škole istovremeno 
potvrđuju da su upoznati sa sadržajem Etičkog kodeksa, a poštivanje pravila Kodeksa će 
smatrati svojom moralnom obavezom.   
(2) Moralna je obaveza svakog učenika i nastavnika ukazati na neetičko ponašanje učesnika, 
odnosno kršenje odredbi ovog Kodeksa.   
(3) Primjenu i nadzor nad sprovođenjem Etičkog kodeksa vrši vođa puta.  
 
 
VIII KRŠENJE ETIČKOG  KODEKSA 
 

Član  8. 
(Kršenje odredbi Kodeksa) 

(1) Postupanje prema odredbama Etičkog kodeksa sastavni je dio obaveza učenika i nastavnika 
Škole. 
(2) Učenik i nastavnik koji postupi suprotno odredbama ovoga Kodeksa, odgovoran je za 
povredu istog. 
 
 
IX  PRELAZNE I ZAVRŠNE ODREDBE 
 

Član 9. 
(Stupanje na snagu Etičkog kodeksa) 

Ovaj Etički kodeks stupa na snagu danom donošenja i objavljivanja na oglasnoj ploči Škole. 

